Drög, dags. 11. september 2001


Frumvarp til laga

um rafræn viðskipti og aðra rafræna þjónustu.

I. KAFLI

Almennt.

1. gr. 

Gildissvið.

Lög þessi gilda um rafræn viðskipti og aðra rafræna þjónustu.

Lög þessi gilda ekki um rafræna þjónustu sem snertir skattamálefni, vernd persónuupplýsinga, ólögmætt samráð eða samstilltar aðgerðir fyrirtækja, starfsemi lögbókaenda, hagsmunagæslu lögmanna fyrir dómstólum og fjárhættustarfsemi sem felst í því að leggja fram fé í áhættuleikjum.

Viðskiptaráðherra fer með yfirstjórn mála samkvæmt lögum þessum.

2. gr.

Orðskýringar.


Í lögum þessum merkir:

1. Rafræn þjónusta:  Þjónusta, sem almennt er veitt gegn greiðslu, úr fjarlægð, með rafrænum búnaði að beiðni þjónustuþega.

2. Þjónustuveitandi:  Einstaklingur eða lögpersóna sem lætur í té rafræna þjónustu.

3. Þjónustuþegi:  Einstaklingur eða lögpersóna sem í atvinnuskyni eða í öðrum tilgangi nýtir sér rafræna þjónustu.

II. KAFLI

Regla upprunalands.

3. gr. 

Meginregla.

Rafræn þjónusta sem þjónustuveitendur með staðfestu á Íslandi veita skal  vera í samræmi við íslensk lög um stofnun og starfrækslu þjónustunnar.
Engin höft skulu vera á frelsi þjónustuveitanda með staðfestu á hinu Evrópska efnahagssvæði til að veita þjónustu hér á landi, að því er varðar lagalegar kröfur  um stofnun og starfækslu þjónustunnar.

Þjónustuveitandi telst hafa staðfestu í tilteknu ríki ef hann stundar þar virka atvinnustarfsemi ótímabundið í fastri starfsstöð.

4. gr.

Almennar undantekningar frá meginreglu.


Ákvæði 3. gr. gilda ekki um eftirfarandi:

1. rétt aðila að semja um hvaða lög gildi um samninga þeirra,

2. samningsskyldur í tengslum við neytendasamninga,

3. formlegt gildi samninga sem stofna eða yfirfæra rétt yfir fasteignum, þegar slíkir samningar eru háðir ófrávíkjanlegum formkröfum skv. lögum þess ríkis þar sem fasteignin er,

4. höfundarétt og skyld réttindi,

5. að hvaða marki óumbeðnar viðskiptaorðsendingar í tölvupósti eru leyfilegar,

6. útgáfu rafeyris af hálfu fyrirtækja sem veitt hefur verið undanþága skv. 8. gr. tilskipunar 2000/46/EBE,

7. markaðssetningu bréfa í verðbréfasjóðum skv. 44. gr.  tilskipunar 1985/611/EB og

8. staðfesturétt og rétt til að veita tryggingaþjónustu, skv. tilskipun 92/49/EBE, tilskipun 92/96/EBE,  tilskipun 88/357/EBE og  tilskipun 90/619/EBE.

5. gr. 

Einstakar undantekningar frá meginreglu.

Stjórnvöld geta í einstökum tilfellum vikið frá ákvæðum 2. mgr. 3. gr. um frjálst flæði rafrænnar þjónustu og heimilað bönn eða höft á innflutningi, útflutningi eða umflutningi ef slík takmörkun er nauðsynleg til að vernda: 

1. almenns siðferðis, allsherjarreglu, almannaöryggis

2. lífs og heilsu manna eða

3. neytenda.


Takmarkanir skv. 1. mgr. mega því aðeins beinast að þjónustuveitanda að hann brjóti gegn þeim verndarhagsmunum sem þar eru nefndir eða að veruleg hætta sé á að hann muni brjóta gegn þeim.  Takmarkanirnar skulu ekki ganga lengra en nauðsyn ber til.

Ekki er heimilt að grípa til sérstakra aðgerða skv. 1. mgr. gegn einstökum þjónustuveitendum  nema aðildarríki þar sem þjónustuveitandi hefur staðfestu hafi vanrækt, þrátt fyrir beiðni íslenskra stjórnvalda, að grípa til aðgerða gegn brotum eða að úrræðin hafi verið ófullnægjandi.  Tilkynna skal Eftirlitsstofnun EFTA og því ríki þar sem umræddur þjónustuveitandi hefur staðfestu um fyrirhugaðar aðgerðir.  Þetta á þó ekki við vegna lögbanns eða rannsóknar sakamáls.

Í áríðandi málum geta stjórnvöld vikið frá ákvæðum 3. mgr. Í þeim tilvikum skal tilkynna um aðgerðirnar svo skjótt sem kostur er til Eftirlitstofnun EFTA og til þess aðildarríkis þar sem þjónustuveitandi hefur staðfestu. Í tilkynningunni skal gefið til kynna hvers vegna málið er talið áríðandi.   

III. KAFLI.

Upplýsingaskylda.

6. gr.

Almennar upplýsingar.


Þjónustuveitandi skal veita greiðan og stöðugan aðgang að eftirfarandi upplýsingum um sig: 

1. nafni,

2. heimilisfangi, þar sem hann hefur staðfestu,

3. kennitölu,

4. póstfangi, tölvupóstfangi og öðrum þeim upplýsingum sem gera mögulegt að hafa samband við hann á greiðan hátt,

5. virðisaukaskattsnúmeri þjónustuveitanda,

6. firmaskrá sem hann er skráður hjá og

7. leyfi og eftirlitsaðila, ef starfsemi hans er háð leyfum.


Ef um lögverndað starf er að ræða, skal þjónustuveitandi einnig tilgreina:

1. starfsheiti og í hvaða landi þau er veitt,

2. samtök sem þjónustuveitandi eða fyrirsvarsmaður hans er skráður hjá og

3. gildandi starfs- eða siðareglur og með hvaða hætti er unnt að nálgast þær.


Nú er verð fyrir rafræna þjónustu gefið upp og skal það þá gert með skýrum og ótvíræðum hætti.  Auk þess skal sérstaklega tekið fram hvort skattar og afhendingarkostnaður séu innifaldir í verði.

7. gr.

Upplýsingar í tengslum við markaðssetningu.


Auðvelt skal vera að bera kennsl á þann einstakling eða lögpersónu sem stendur að baki markaðssetningu.


Kynning á tilboði, keppni og leik skal vera sett fram á skýran og ótvíræðan hátt.  Sama gildir um skilyrði sem fullnægja þarf til að geta tekið tilboði eða tekið þátt í keppni eða leik.

IV. KAFLI

Rafrænir samningar.

8. gr.

Rafrænir samningar jafngildir skriflegum. 

Nú  er gerð krafa um skriflegan samning í lögum, stjórnvaldsfyrirmælum eða með öðrum hætti og skal þá unnt að mæta þeirri kröfu með rafrænum samningi, enda sé hann aðgengilegur báðum aðilum og varðveitanlegur. 


Ákvæði 1. mgr. gilda einnig um kröfur til skriflegra tilkynninga eða annarra aðgerða sem aðilar samnings þurfa að framkvæma í tengslum við samningssamband þeirra og sem samkvæmt lögum, stjórnvaldsfyrirmælum eða með öðrum hætti skulu vera skriflegar.


Ákvæði 1. mgr. og 2. mgr. gilda ekki um samninga á sviði sifja- og erfðaréttar,   stimpilskylda samninga og samninga sem skapa eða yfirfæra rétt í fasteignum, nema þegar um leigurétt er að ræða.  Þá gilda þau ekki um þinglýsingar og lögbókandagerðir.

9. gr. 

Upplýsingaskylda við pöntun.

Þjónustuveitandi skal veita eftirfarandi upplýsingar með skýrum hætti áður en þjónustuþegi leggur inn pöntun:

1. hvaða tæknilegu skref beri að taka til þess að ljúka samningsgerð

2. hvort þjónustuveitandinn varðveiti gerðan samning

3. hvort samningur verði aðgengilegur 

4. tæknilegar leiðir til þess að finna og leiðrétta innsláttarvillur áður en pöntun er gerð

5. þau tungumál sem unnt er að gera samninginn á og

6. hvaða siðareglum hann fylgi og hvernig unnt sé að nálgast þær á rafrænu formi.

Ákvæði 1. mgr. eru frávíkjanleg ef aðilar samningsins eru ekki neytendur. Þau skulu ekki gilda um samninga sem gerðir eru með því að skiptast á tölvupóstsendingum eða með öðrum sambærilegum hætti.

Almennir samningsskilmálar og almenn skilyrði skulu látin í té með þeim hætti að þjónustuþegi geti varðveitt þau og kallað þau fram.

10. gr.

Staðfesting á móttöku pöntunar.


Þjónustuveitandi  skal  staðfesta móttöku pöntunar frá þjónustuþega með rafrænum hætti án tafar.


Litið skal svo á að pöntun og staðfesting séu móttekin þegar aðilarnir, sem þeim er beint til, hafa aðgang að þeim.


Ákvæði 1. og 2. mgr. eru frávíkjanleg ef aðilar samningsins eru ekki neytendur. Ákvæði 1. mgr. skulu ekki gilda um samninga sem gerðir eru með því að skiptast á tölvupóstsendingum eða með öðrum sambærilegum hætti.

11. gr. 

Aðrar skyldur áður en pöntun er gerð.


Þjónustuveitandi skal gefa þjónustuþega kost á skilvirkum og aðgengilegum tæknilegum leiðum til þess að finna og leiðrétta innsláttarvillur áður en pöntun er gerð.


Ákvæði 1. eru frávíkjanleg ef aðilar samningsins eru ekki neytendur.  Þau skulu ekki gilda um samninga sem gerðir eru með því að skiptast á tölvupóstsendingum eða með öðrum sambærilegum hætti.

V. KAFLI

Takmörkun ábyrgðar milligönguaðila.

12. gr. 

Takmörkun ábyrgðar vegna miðlunar.


Þjónustuveitandi sem miðlar gögnum sem þjónustuþegi lætur í té um fjarskiptanet eða veitir aðgang að fjarskiptaneti, ber ekki ábyrgð á þeim að því tilskildu að þjónustuveitandinn:

1. eigi ekki frumkvæði að miðluninni

2. velji ekki viðtakanda þeirra gagna sem miðlað er og

3. velji ekki eða breyti þeim gögnum sem er miðlað.


Ákvæði 1. mgr. gilda um sjálfvirka, millistigs- og skammtímageymslu þeirra gagna sem eru flutt að því tilskildu að:

1. geymslan sé óhjákvæmileg vegna miðlunar og

2. efnið sé ekki geymt lengur en nauðsynlegt er vegna miðlunar.

13. gr. 

Takmörkun ábyrgðar vegna skyndivistunar.


Þjónustuveitandi sem miðlar gögnum sem þjónustuþegi lætur í té um fjarskiptanet eða veitir aðgang að fjarskiptaneti ber ekki ábyrgð á sjálfvirkri, millistigs- og skammtímageymslu þess efnis, sem er aðeins gerð í þeim tilgangi að auka skilvirkni við miðlun til annarra þjónustuþega, að því tilskildu að þjónustuveitandinn:

1. breyti ekki gögnunum

2. fullnægi skilyrðum um aðgang að gögnunum,

3. fari eftir reglum um uppfærslu gagnanna og

4. grípi ekki inn í löglega notkun viðurkenndrar tækni, sem notuð er til að komast yfir upplýsingar um notkun gagnanna.


Takmörkun ábyrgðar skv. 1. mgr. er háð því að þjónustuveitandi fjarlægi eða hindri aðgang að gögnunum, um leið og hann

1.
hefur fengið beina vitneskju um að dómstóll eða stjórnvald hafi fyrirskipað brottfellingu eða hindrun aðgangs að gögnunum eða

2. 
hefur fengið beina vitneskju þess efnis að gögnin hafi verið fjarlægð úr fjarskiptaneti við upptök miðlunar eða að hindraður hafi verið aðgangur að þeim þar.

14. gr. 

Takmörkun ábyrgðar vegna hýsingar.


Þjónustuveitandi sem geymir gögn sem látin eru í té af  þjónustuþega ber ekki ábyrgð á þeim, að því tilskildu að hann fjarlægi þau eða hindri aðgang að þeim án tafar eftir að:

1. þjónustuveitandi hefur fengið vitneskju um að sýslumaður hafi lagt lögbann við geymslu gagnanna eða dómur hafi fallið um brottfellingu þeirra eða hindrun aðgangs að þeim,

2. þjónustuveitandi hefur fengið tilkynningu samkvæmt 15. gr., ef um meint brot gegn ákvæðum höfundalaga er að ræða eða

3. þjónustuveitandi hefur fengið vitneskju um gögn sem innhalda barnaklám.


Ákvæði 1. mgr. gildir ekki þegar þjónustuþegi kemur fram í umboði eða undir stjórn þjónustuveitanda.

15. gr. 

Tilkynning til þjónustuveitanda.


Tilkynning samkvæmt 2. tölul. 1. mgr. 14. gr. skal geyma:

1. nafn sendanda, heimilisfang og frekari upplýsingar sem gerir þjónustuveitanda kleift að komast í samband við sendanda,

2. nafn rétthafa, heimilisfang og frekari upplýsingar sem gerir þjónustuveitanda kleift að komast í samband við rétthafa,

3. tilgreiningu gagna sem krafist er brottfellingar á og staðsetningu þeirra

4. tilgreiningu hugverks eða listflutnings sem er grundvöllur kröfu 

5. yfirlýsingu um að upplýsingar í tilkynningu séu réttar 

6. yfirlýsingu um að sendandi sé rétthafi eða hafi umboð frá réttarhafa og

7. undirskrift sendanda


Séu verulegir annmarkar á tilkynningu skv. 1. mgr. ber þjónustuveitanda ekki að bregðast við henni.  Ef annmarkar tilkynningar eru einungis minniháttar skal þjónustuveitandi gefa sendanda tækifæri til að bæta þar úr.  Nú verður sendandi ekki við þeim tilmælum og hefur tilkynningin þá ekki áhrif á ábyrgð þjónustuveitanda.

16. gr.

Tilkynning til þjónustuþega.


Þjónustuveitandi skal tilkynna þjónustuþega um brottfellingu eða hindrun aðgangs að efni í samræmi við 13. gr. laga þessara um leið og hún fer fram og senda honum afrit tilkynningar skv. 15. gr.  Skal hann þá einnig tilkynna þjónustuþega um rétt hans til að krefjast þess að veittur verði aðgangur að efninu á ný.

17. gr. 

Aðgangur veittur að efni á ný.


Telji þjónustuþegi brottfellingu eða hindrun aðgangs að gögnum ekki eiga við rök að styðjast er honum unnt að krefjast þess við þjónustuveitanda að veittur verði aðgangur að gögnum á ný.  Slíkt skal gert með kröfu sem geymir:

1. 
Nafn þjónustuþega, heimilisfang og frekari upplýsingar sem gerir kleift að komast í samband við hann,

2. 
málavexti og rök fyrir kröfum þjónustuþega,

3.
tilgreiningu efnis sem krafist er að veittur verður aðgangur að og staðsetningu þess og

4. 
undirskrift þjónustuþega.  


Hafi þjónustuveitandi fengið kröfu skv. 1. mgr. skal hann verða við henni án ástæðulausrar tafar nema slíkt fari í bága við dóm. Séu verulegir annmarkar á kröfu ber þjónustuveitanda ekki að bregðast við henni.  Ef annmarkar kröfu eru einungis minniháttar skal þjónustuveitandi gefa sendanda tækifæri til að bæta þar úr.  

Þjónustuveitandi skal tilkynna sendanda tilkynningar skv. 15. gr. um að aðgangur hafi verið veittur að efni á ný. 

18. gr. 

Skaðabótaábyrgð.


Nú kemst dómstóll að þeirri niðurstöðu að brottfelling gagna eða hindrun aðgangs að þeim hafi ekki verið réttmæt og skal þá sá sem fór fram á brottfellingu eða hindrun bæta þann miska og það fjártjón, þar á meðal spjöll á lánstrausti og viðskiptahagsmunum, sem telja má að brottfellinguna eða hindrunin hafi valdið.  Heimilt er að dæma skaðabætur eftir álitum ef ljóst þykir að fjárhagslegt tjón hafi orðið en ekki er unnt að sanna fjárhæð þess.

VI. KAFLI

Ýmis ákvæði.

19. gr. 

Afleiðingar brota.


Samkeppnisráð hefur eftirlit með að farið sé eftir 6. - 8. gr. og 9. - 12. gr. laga þessara.  Ef brotið er gegn ákvæðum þessum gilda ákvæði samkeppnislaga um úrræði samkeppnisyfirvalda, stjórnvaldssektir og málsmeðferð. 

20. gr. 

Tengiliðir.


Viðskiptaráðuneytið skal vera tengiliður vegna samstarfs við önnur aðildarríki á evrópska efnahagssvæðinu um rafræn viðskipti.  Þá skal viðskiptaráðuneyti vera tengiliður þar sem þjónustuþegar og veitendur geta aflað sér almennra upplýsinga um rafræna þjónustu, þ. á m. um samningsréttindi og -skyldur,  úrræði í deilumálum og upplýsinga um stjórnvöld, samtök eða stofnanir sem geta veitt frekar upplýsingar.  Ráðuneytið getur falið öðrum aðilum að vera tengiliður samkvæmt ákvæði þessu eftir nánari reglum sem ráðherra setur.

21. gr. 

Breyting á lögum um persónuvernd og meðferð persónuupplýsinga.

Eftir 2. mgr. 28. gr. laga um persónuvernd og meðferð persónuupplýsinga nr. 77/2000

bætist nýr málsliður, svohljóðandi:

Ef markaðspóstur er sendur með rafrænum hætti er skylt að fram komi á ótvíræðan hátt um leið og hann er móttekinn að um slíkan póst sé að ræða. 

22. gr.

Gildistaka.

Lög þessi öðlast þegar gildi.  Þau eru sett með hliðsjón af ákvörðun sameiginlegu EES-nefndarinnar nr. 91/2000 um breytingu á XI. viðauka (Fjarskiptaþjónusta) við EES-samninginn frá 2. maí 1992, og til þess að taka upp í innlendan rétt ákvæði tilskipunar Evrópuþingsins og ráðsins 2000/31/EB frá 8. júní 2000 um tiltekna lagalega þætti þjónustu, einkum rafrænna viðskipta, í tengslum við upplýsingasamfélagið á innri markaðnum („tilskipun um rafræn viðskipti“).

Athugasemdir við lagafrumvarp þetta

I. Inngangur

Hinn 29. maí 2000 skipaði viðskiptaráðherra fimm manna nefnd til að vinna að undirbúningi innleiðingar tilskipunar um rafræn viðskipti í íslenskan rétt.  Formaður nefndarinnar var Jónína S. Lárusdóttir, deildarsérfræðingur í viðskiptaráðuneyti, en aðrir nefndarmenn voru Benedikt Bogason, þá skrifstofustjóri í dóms- og kirkjumálaráðuneyti, Einar Hannesson, lögfræðingur í samgönguráðuneyti, Hafsteinn S. Hafsteinsson, deildarsérfræðingur í fjármálaráðuneyti og Þórunn J. Hafstein þá skrifstofustjóri í menntamálaráðuneyti.  Nefndin lauk störfum hinn XXXX með því að afhenda viðskiptaráðherra tillögur sínar að frumvarpi til laga um rafræn viðskipti og aðra rafræna þjónustu.  Byggist frumvarp þetta á tillögum nefndarinnar.

Einnig tók fulltrúi viðskiptaráðuneytisins þátt í óformlegu norrænu samstarfi við innleiðingu tilskipunarinnar.  Miðaði það samstarf að því að stuðla að samræmingu norrænnar löggjafar á þessu sviði og miðlunar upplýsinga á milli sérfræðinga.


Hinn 27. október 2000 tók sameiginlega EES-nefndin ákvörðun nr. 91/2000 frá 27. október 2000, um að breyta XI. viðauka við EES-samninginn frá 2. maí 1992 og fella inn í samninginn tilskipun Evrópuþingsins og ráðsins nr. 31/2000 frá 8. júní 2000, um tiltekna lagalega þætti þjónustu, einkum rafrænna viðskipta, í tengslum við upplýsingasamfélagið á innri markaðnum („tilskipun um rafræn viðskipti“). Ákvörðunin var tekin með stjórnskipulegum fyrirvara af Íslands hálfu. Samkvæmt 103. gr. EES-samningsins hefur Ísland sex mánuði, frá framangreindri ákvörðun, til að tilkynna um afléttingu hins stjórnskipulega fyrirvara.  Með þingsályktun, dags. 27. mars 2001, ályktaði Alþingi að heimila ríkisstjórninni að staðfesta fyrir Íslands hönd ákvörðun sameiginlegu EES-nefndarinnar.  Samkvæmt 22. gr. tilskipunarinnar skulu nauðsynleg lög og stjórnsýslufyrirmæli til innleiðingar á tilskipuninni hafa verið samþykkt fyrir 17. janúar 2002.

II. Meginefni tilskipunarinnar.

1.
Umfang og markmið

Meginmarkmið tilskipunarinnar er að tryggja að um rafræna þjónustu (e. information society service) gildi meginregla Evrópusambandsins um frjálst flæði þjónustu, þ.e. að unnt verði að veita þjónustuna um allt Evrópska efnahagssvæðið ef hún fullnægir lagaákvæðum upprunalands. 

Ákvæði tilskipunar um rafræn viðskipti bætast við þau ákvæði sem þegar eru í gildi um rafræna þjónustu.  Tilskipunin hefur þannig ekki að geyma heildstæða löggjöf sem gildir um rafræna þjónustu, heldur ákveðin lágmarksákvæði sem þeir sem hyggjast veita þjónustuna þurfa að fullnægja.  

    
Rafræn þjónusta er skilgreind í tilskipuninni sem þjónusta sem almennt er veitt gegn fyrirgreiðslu, úr fjarlægð, með rafrænum búnaði, vinnslu og geymslu gagna og að beiðni þess einstaklings sem þiggur þjónustuna. Hún tekur bæði til rafrænnar þjónustu við neytendur og þeirrar sem veitt er á milli þeirra sem stunda viðskipti. Þá tekur tilskipunin einnig til rafrænnar þjónustu sem veitt er án endurgjalds, t.d. þjónustu sem fjármögnuð er með auglýsingum eða styrkjum, sem og þjónustu býður upp á rafræn viðskipti.

2.
Hinn innri markaður

Kjarni tilskipunar um rafræn viðskipti felst í 3. gr. hennar um reglu upprunalands sem felur bæði í sér ákvæði um eftirlit upprunalands og reglu um gagnkvæma viðurkenningu.  

Ákvæði um eftirlit upprunalands felur í sér að stjórnvöld þess lands þar sem veitandi rafrænnar þjónustu hefur staðfestu skulu hafa eftirlit með að starfræksla hans sé lögum samkvæmt.  Sú regla gildir óháð því hvort þjónustunni er beint til annarra landa að hluta til eða að öllu leyti.

Grunnregla um gagnkvæma viðurkenningu felur það í sér að stjórnvöld geti ekki hindrað að rafræn þjónusta sé veitt í viðkomandi ríki, enda sé veitandi þjónustunnar með staðfestu á hinu Evrópska efnahagssvæði.

Nokkrar undantekningar eru frá upprunalandsreglu 3. gr. tilskipunarinnar.  Taka þær m. a. til neytendasamninga, höfundaréttar og grannréttinda, sbr. viðauka við tilskipunina. Þá kveður tilskipunin á um að í sérstökum undantekningartilfellum geti aðildarríki sett takmarkanir á veitingu rafrænnar þjónustu frá öðru aðildarríki sé það nauðsynlegt til að vernda mikilvæga almannahagsmuni, svo sem í baráttu gegn kynþáttahatri.

3.
Þjónustuveitendur

Í tilskipuninni er tilgreint að staðfesta þjónustuveitanda teljist sá staður þar sem þjónustan er starfrækt í raun í gegnum fasta atvinnustöð, óháð því hvar vefsíða er vistuð eða netþjónn staðsettur. Slíkri tilgreiningu er ætlað að eyða óvissu og tryggja að þjónustuveitendum verði ekki unnt að komast hjá eftirliti í því aðildarríki þar sem þeir hafa staðfestu. 

Þá felur tilskipunin í sér að óheimilt verður að gera starfrækslu þjónustuveitanda sem slíka háða leyfisveitingu, umfram það sem leiðir af almennum reglum um þá þjónustu sem veita á. 

Loks kveður tilskipunin á um nokkrar lágmarksreglur um upplýsingaskyldu þjónustuveitanda.  Annars vegar er þeim gert skylt að veita greiðan og stöðugan aðgang að grunnupplýsingum um nafn sitt, heimilisfang o.fl. Hins vegar er þeim gert skylt að veita nánari upplýsingar ef þjónustuþegi hyggst leggja inn pöntun.

4.
Rafrænir samningar

Tilskipunin leggur skyldur á herðar aðildarríkjum að tryggja að réttarkerfi þeirra heimili að samningar séu gerðir með rafrænum hætti, með fáum undantekningum sem taka m.a. til samninga á sviði sifja- og erfðaréttar, samninga sem skapa eða yfirfæra rétt í fasteignum, nema þegar um leigurétt er að ræða og samninga sem lögum samkvæmt krefjast þáttöku dómstóla, stjórnvalda eða starfsgreina sem fara með opinbert vald.

5.
Ábyrgð milligönguaðila

Til að eyða lagalegri óvissu og til að tryggja samræmi á milli aðildarríkja er kveðið á um takmörkun á ábyrgð þjónustuveitenda sem eru milligönguaðilar, þ. e. þeirra sem veita aðgang að fjarskiptaneti, miðla gögnum um fjarskiptanet eða geyma gögn sem þjónustuþegi lætur í té.  Kveðið er á um þá meginreglu að milliliðir skulu ekki bera ábyrgð á innihaldi þeirra gagna sem þeir hýsa eða miðla, nema að fullnægðum ákveðnum skilyrðum, s. s. um vitneskju um gögnin.

6.
Viðskiptaorðsendingar 

Í tilskipuninni er hugtakið viðskiptaorðsending skilgreint, en það nær m.a. yfir auglýsingar og beina markaðssetningu.  Auk þess er kveðið á um tilteknar kröfur við sendingu slíkra orðsendinga til að efla traust neytenda og tryggja að þeir hafi upplýsngar um þá sem veita þjónustu. 

Ef aðildarríki leyfir óumbeðnar viðskiptaorðsendingar skal það tryggja að slíkar upplýsingar séu ætíð auðgreinanlegar um leið og þær koma til viðtakanda. Þá eru þjónustuveitendur sem senda slíkar upplýsingar skyldugir til að kanna reglulega úrsagnarskrá þar sem menn sem ekki hafa áhuga á að fá slíkan póst geta skráð sig.

Einnig er kveðið á um að lögvernduðum starfsgreinum skuli heimilt að veita þjónustu á rafrænu formi og að lagareglur um auglýsingar starfsgreinanna skuli ekki koma í veg fyrir að viðkomandi starfsgreinar geti starfrækt vefsíður.

7.
Innleiðing
Tilskipunin miðar að því að efla virðingur fyrir reglum á þessu sviði. Þannig er t. d. hvatt til að settar verði siðareglur á vettvangi Evrópusambandsins og til samstarfs á milli aðildarríkja við framkvæmd reglnanna.

Tilskipunin fjallar hvorki um breytingar á Brusselsamningnum um varnarþing, viðurkenningu og fullnustu dóma í einkamálum (sbr. Lúganósamninginn að því er varðar EES-ríki), né á Rómarsamningnum að því er varðar lagaval í neytendasamningum.

III. Meginefni frumvarpsins.

1.
Almennt

Tilskipun um rafræn viðskipti hefur rúmt gildissvið og snerta ákvæði hennar mismunandi réttarsvið. Innleiðing tilskipunarinnar með breytingum laga á ýmsum sviðum þjóðfélagsins hefði því verið mjög umfangsmikil og óhagkvæm.  Í ljósi þessa og þar sem önnur Norðurlönd hafa ákveðið að gera tillögu að innleiðingu tilskipunarinnar í eina löggjöf er lagt til að sama leið verið farin hér á landi.

2.
Gildissvið

Gildissvið frumvarpsins er ákvarðað með hliðsjón af tilskipun um rafræn viðskipti.  Þannig tekur það til allra veitenda rafrænnar þjónustu sem hafa staðfestu hér á landi, óháð því hvort þjónustu þeirra er beint á íslenskan markað, markað innan EES-landa eða utan þeirra.

Ef frumvarpið verður að lögum verður mun það einnig hafa áhrif á þjónustuveitendur með staðfestu í öðru landi sem er aðili að EES-samningnum, þar sem kveðið er á um þá meginreglu í frumvarpinu að ekki megi takmarka frjálst flæði rafrænnar þjónustu.  Undantekningar eru frá þeirri meginreglu, sbr. 4. og 5. gr. frumvarpsins.

Rafræn þjónusta er grunnhugtak í frumvarpinu og markar mjög gildissvið þess.  Í samræmi við ákvæði tilskipunar um rafræn viðskipti er rafræn þjónsta skilgreind sem sú þjónusta, sem almennt er veitt gegn greiðslu, úr fjarlægð, með rafrænum búnaði að beiðni þess einstaklings sem þiggur þjónustuna.
Frumvarpið tekur því ekki til þjónustu sem ekki telst rafræn þjónusta, t. d. vegna þess að hún telst almennt ekki veitt gegn greiðslu, ekki veitt með rafrænum búnaði eða ekki að beiðni þess einstaklings sem þiggur þjónustuna.  Taka má sem dæmi að sé lausafjármunur boðin til kaups á Netinu til afhendingar með pósti fellur eingöngu sá hluti viðskiptanna sem fer fram á Netinu undir gildissvið frumvarpsins. Vöruafhendingin sem slík fellur þannig utan gildissviðs frumvarpsins. Nánar verður fjallað um hugtakið rafræn þjónusta í kafla 3.1 hér að neðan.

Þá tekur frumvarpið ekki til rafrænnar þjónustu sem snerta skattamálefni, vernd persónuupplýsinga, hringamyndanir, starfsemi lögbókanda, hagsmunagæslu lögmanna fyrir dómstólum og fjárhættustarfsemi sem felst í því að leggja fram fé í áhættuleikjum, sbr. 2. mgr. 1. gr. frumvarpsins. Þetta styðst við 5. mgr. 1. gr. tilskipunarinnar.   

3.
Orðskýringar

3.1.
Rafræn þjónusta

Eins og áður er getið er rafræn þjónusta skilgreind sem sú þjónusta, sem almennt er veitt gegn greiðslu, úr fjarlægð, með rafrænum búnaði að beiðni þess einstaklings sem þiggur þjónustuna.  

Í fyrsta lagi felur rafræn þjónusta í sér skilyrði um að þjónustan sé almennt veitt gegn greiðslu. Því fellur beinlínutengd sala vöru undir hugtakið.  Þjónusta sem ekki er veitt gegn endurgjaldi frá þjónustuþega getur þó fallið undir hugtakið ef hún er almennt veitt gegn greiðslu, t.d. ef hún felur í sér atvinnustarfsemi. Þannig getur þjónusta sem felur í sér upplýsingagjöf eða viðskiptaorðsendingar fallið undir hugtakið, auk þeirrar þjónustu sem felst í leit að gögnum eða aðgengi að þeim.  Samkvæmt þessu telst eftirtalið til rafrænnar þjónustu: aðgangsþjónusta á Netinu, flutningur gagna um Netið, hýsing gagna,  SMS-skilaboð, WAP-þjónusta og leitarþjónusta á Netinu.  Þá falla sala og auglýsingar á Netinu undir hugtakið.  Hins vegar myndu heimasíður einstaklinga sem birta einungis persónulegar myndir og upplýsingar ekki falla undir hugtakið.

Í öðru lagi felur  rafræn þjónusta í sér skilyrði að þjónustan sé veitt úr fjarlægð með rafrænum búnaði.  Í því felst að þjónustuveitandi og þjónustuþegi mega ekki vera augliti til auglitis þegar þjónustan er veitt.  Þá skal þjónustan vera veitt með rafrænum búnaði sem gerir það að verkum að vinnsla (þar með talin stafræn samþjöppun) og geymsla gagna geti farið fram við sendingu og móttöku þeirra. Þjónusta á Netinu fellur því innan hugtaksins, auk WAP sendinga, en ekki síma, símbréfs- eða telexþjónusta.  

Þjónusta sem veitt er á Netinu og sem falla myndi undir rafræna þjónustu er m.a. pöntun og kaup á farmiðum og þjónusta sem felst í læknisfræðilegri ráðgjöf á Netinu.  Þá myndi þjónusta sem veitir möguleika á vistun forrita eða þátttöku í tölvuleikjum teljast rafræn þjónusta.  Hins vegar myndi þjónusta sem felst í viðveru viðskiptamanns á ferðaskrifstofu, læknisrannsókn með rafrænum búnaði, aðgengi að tölvuspilum í spilasölum eða afhending tölvuforrita á disklingum eða geisladiskum ekki falla undir hugtakið rafræn þjónusta.

Lokuð gagnanet, s.s. heimabankar og hraðbankar, geta talist til rafrænnar þjónustu, t.d. þegar um er að ræða rafræna millifærslu fjármuna á milli tveggja bankareikninga.  Hins vegar telst úttekt peninga úr hraðbanka ekki sem slík til rafrænnar þjónustu.

Í þriðja lagi þarf þjónusta að vera veitt að beiðni þess einstaklings sem þiggur þjónustuna. Þannig er um rafræna þjónustu að ræða þegar þjónustuþegi fer inn á heimasíðu og fer fram á þjónustu með því að styðja á hnapp (e. icon).  Hins vegar teljast sjónvarps- eða útvarpssendingar til almennings ekki til rafrænnar þjónustu, þar sem þær eru sendar út án tillits til hvort þjónustuþegi hafi óskað eftir því.

Sem dæmi um þjónustu sem telst til rafrænnar þjónustu, þar sem hún er veitt að beiðni þjónustuþega, eru kvikmyndasýningar sem þjónustuþegi biður sérstaklega um (e. video on demand), heimasíður sem veita upplýsingar um sjónvarpsdagskrá og viðskiptaorðsendingar sem sendar eru í tölvupósti.  Hins vegar teljast hvorki sjónvarps- né útvarpssendingar til rafrænnar þjónustu, jafnvel þótt unnt sé að nálgast þær á Netinu, ef þjónustuþegi getur ekki ákveðið hvar og hvenær hann nýtur þjónustunnar.

3.2.
Þjónustuveitandi

Í frumvarpinu er þjónustuveitandi skilgreindur sem einstaklingur eða lögpersóna sem lætur í té rafræna þjónustu.  Sem dæmi um þjónustuveitanda í skilningi frumvarpsins má nefna þá sem veita aðgang að Netinu og þá sem veita þjónustu eða selja vöru á Netinu. Skilgreiningin nær þannig til allra einstaklinga og lögpersóna sem veita þjónustu sem er nauðsynleg til að þjónustuþegi geti fengið aðgang m.a. Netinu.  Skilgreiningin nær einnig yfir einstaklinga og lögpersónur sem veita þjónustu eða selja vöru með eða án gjaldtöku.

3.3.
Þjónustuþegi

Þjónustuþegi er skilgreindur í frumvarpinu sem einstaklingur eða lögpersóna sem í atvinnuskyni eða í öðrum tilgangi nýtir sér rafræna þjónustu.

Skilgreining hugtaksins þjónustuþegi nær til hvers kyns notkunar rafrænnar þjónustu, t. d. leit upplýsinga á Netinu í eigin þágu eða í atvinnuskyni.  

4.
Regla upprunalands

4.1.
Meginreglan

Kjarni tilskipunar um rafræn viðskipti felst í upprunalandsreglu 3. gr. hennar sem felur bæði í sér ákvæði um að þjónustan skuli vera í samræmi við lög upprunalands að því er varðar þær kröfur sem gerðar eru að lögum um stofnun og starfrækslu þjónustunnar og reglu um gagnkvæma viðurkenningu. Regla upprunalands felur í sér að íslensk stjórnvöld skulu hafa eftirlit með að stofnun og starfræksla þjónustuveitanda með staðfestu hér á landi sé í samræmi við íslensk lög.  Sú regla gildir óháð því hvort þjónustunni er beint að hluta eða öllu leyti til annarra landa.

Regla upprunalands gildir eingöngu að því er varðar þær kröfur sem gerðar eru að lögum um stofnun og starfrækslu þjónustunnar eða á „hinu samræmda sviði“, eins og það er nefnt í tilskipuninni (e. coordinated field). Kröfunum ber að fullnægja hvort sem þær eru almennar eða taka sérstaklega til rafrænnar þjónustu.  Innan upprunalandsreglunnar falla t. d. kröfur um menntun, hæfi, leyfi eða tilkynningar sem gerðar eru þegar veitandi rafrænnar þjónustu hefur starfsemi sína.  Kröfur sem falla innan upprunalandsreglunnar og gerðar eru þegar veitandi rafrænnar þjónustu veitir þjónustu sína eru t.d. kröfur um framferði þjónustuveitandans, kröfur um gæði eða innihald þjónustunnar, þ. á m. kröfur sem gilda um auglýsingar og samninga eða kröfur viðvíkjandi ábyrgð þjónustuveitandans.   

Utan upprunalandsreglunnar falla kröfur til þjónustunnar, eða hluta hennar, sem ekki eru inntar af hendi með rafrænum hætti.  Einnig falla utan upprunalandsreglu kröfur til þjónustu sem ekki telst rafræn þjónusta vegna annarra ástæðna.  Þannig falla kröfur sem gerðar eru til varanna sjálfra utan upprunalandsreglunnar, s.s. öryggiskröfur eða kröfur til merkinga vara. Einnig falla kröfur vegna vöruafhendinga utan upprunalandsreglu, eins og kröfur vegna dreifingar lyfja.

Stjórnvöld sem munu hafa umrætt eftirlit eru þau sem annast framkvæmd laga og reglna sem snerta stofnun og starfrækslu þjónustunnar.  Hér á landi verða því mörg stjórnvöld sem munu hafa eftirlit með starfrækslu þjónustuveitenda.  Sem dæmi má nefna að Samkeppnisstofnun hefur eftirlit með ákvæðum samkeppnislaga um óréttmæta viðskiptahætti og Fjármálaeftirlitið hefur eftirlit með starfrækslu fjármálafyrirtækja.  

Grunnregla um gagnkvæma viðurkenningu felur í sér að íslensk stjórnvöld eða dómstólar geti að meginstefnu til ekki hindrað að rafræn þjónusta sé veitt í viðkomandi ríki, enda sé veitandi þjónustunnar með staðfestu á hinu Evrópska efnahagssvæði.  

Í 3. mgr. 3. gr. er kveðið á um hvar litið skuli á að þjónustuveitandi hafi staðfestu.  Þjónustuveitandi telst með staðfestu í tilteknu ríki ef hann stundar þar virka atvinnustarfsemi ótímabundið í fastri starfsstöð.  Ákveða ber hvar þjónustuveitandi hefur staðfestu í samræmi við réttarframkvæmd Evrópudómstólsins og EFTA-dómstólsins, en samkvæmt henni felst í hugtakinu staðfesta að rekin sé virk atvinnustarfsemi ótímabundið í fastri starfstöð.  Einnig telst félag hafa staðfestu þar sem það hefur verið skráð í tiltekinn tíma.  Staðfesta þjónustuveitanda telst ekki þar sem tæknibúnaðurinn á bak við vefsíðu er eða þar sem vefsíða er aðgengileg, heldur þar sem þjónustuveitandinn stundar atvinnurekstur sinn.Í tilvikum þar sem erfitt er að skera úr um hvaðan tiltekin þjónusta er veitt, t.d. ef þjónustuveitandinn stundar atvinnurekstur sinn frá mörgum stöðum, skal ákvarða staðfestu þar sem miðstöð viðkomandi starfsemi hans fer fram.

Til þess að þjónustuveitandi hafi staðfestu á Íslandi þarf hann því reka þar virka atvinnustarfsemi sína ótímabundið frá fastri starfstöð.  Sem dæmi um þjónustuveitanda með staðfestu á Íslandi má nefna félag sem er stofnað og skráð sem íslenskt félag samkvæmt lögum um hlutafélög og sem hefur þar lögheimili.  

Nokkrar almennar og sérstakar undantekningar eru frá upprunalandsreglu 3. gr. tilskipunarinnar, sem fjallað er nánar um í næstu köflum.

4.2.
Almennar undantekningar frá meginreglu.

Samkvæmt viðauka við tilskipun um rafræn viðskipti eru nokkrar almennar undantekningar gerðar frá meginreglu um reglu upprunalands.  Ástæða þeirra felst m.a. í því að á nokkrum sviðum er gildandi Evrópuréttur ekki í samræmi við upprunalandsreglu. Gerð er tillaga að innleiðingu viðaukans í 4. gr. frumvarpsins.

Við túlkun undantekninga 4. gr. frumvarpsins um rétt aðila til að ákvarða þau lög sem um samning gilda, samningsskilmála í neytendasamningum, og formlegt gildi samninga um rétt yfir fasteignum ber að hafa í huga 4. mgr. 1. gr. tilskipunarinnar.  Þar ser kveðið á um að tilskipunin skuli hvorki hafa í för með sér viðbótarreglur á sviði alþjóðlegs einkamálaréttar né fjalla um lögsögu dómstóla.  Tilskipunin hefur því ekki áhrif á reglur Lúgano-samningsins um neytendavarnarþing.

4.3.
Sérstakar undantekningar frá meginreglu.

Kveðið er á um sérstakar undantekningar frá reglu upprunalands í 5. gr. frumvarpsins.  Þær undantekningar eru tæmandi taldar.  Þá er kveðið á um hvaða málsmeðferð ber að fylgja ef íslensk stjórnvöld hyggjast beita íslenskum rétti gagnvart veitendum rafrænnar þjónustu sem staðfestu hafa á Evrópska efnahagssvæðinu, utan Íslands.  Hins vegar er ekki skylt að fylgja þeirri málsmeðferð þegar um rannsókn og meðferð sakamála er að ræða, sbr. 5. mgr. 5. gr. frumvarpsins.  Ákvæði þetta styðst við b-lið 4. mgr. 3. gr. tilskipunarinnar og 26. mgr. formála hennar.  Því þurfa íslensk stjórnvöld ekki að tilkynna til Eftirlitsstofnunar EFTA eða viðkomandi aðildarríkis, ef lögregla, ákæruvald eða önnur stjórnvöld gera ráðstafanir sem hindra gagnkvæma viðurkenningu, enda eru ráðstafanirnar liður í rannsókn eða meðferð sakamála.  Sem dæmi má nefna að ekki þarf að tilkynna viðkomandi aðildarríki eða Eftirlitsstofnun EFTA ef aðgangur almennings á Íslandi er hindraður að barnaklámi sem refsivert er skv. 4. mgr. 210. gr. almennra hegningarlaga nr. 19/1940, ef hindrunin er liður í rannsókn eða meðferð sakamáls.

Með allsherjarreglu í frumvarpinu er átt við það að koma í veg fyrir refsilagabrot, koma upp um þau og ákæra fyrir þau.  Einnig er átt við verndun ólögráða barna og baráttu gegn því að vekja upp hatur vegna kynþáttar kynferðis, trúarbragða eða þjóðernis eða því að misbjóða mannlegri reisn.  

5.
Upplýsingaskylda

Til að styrkja réttaröryggi og traust manna til rafrænnar þjónustu er í 6. gr. frumvarpsins kveðið á um lágmarks upplýsingar sem veitendum þjónustunnar ber að veita.  Það skal áréttað sérstaklega að frekari kröfur til upplýsingagjafar geta verið lögfestar á öðrum sviðum, sem geta haft áhrif á upplýsingaskyldu veitenda rafrænnar þjónustu, s.s. í lögum um húsgöngu og fjarsölu nr. 46/2000 og í lögum um neytendalán nr. 121/1994.

Ákvæði 7. gr. frumvarpsins kveða á um frekari kröfur til upplýsingagjafar þegar um er að ræða markaðssetningu.  Ákvæðin miða að því að tryggja gagnsæi og auka traust manna til rafrænnar þjónustu.  Vísað er til greinargerðar með 7. gr. frumvarpsins að því er varðar markaðssetningarhugtakið.

6.
Rafrænir samningar.  

Það er meginregla samningaréttar að samningar séu ekki formbundnir.  Frá þessari meginreglu eru ýmsar undantekningar, sem geta stuðst við lög, samkomulag aðila, eðli máls eða venju.  Þannig getur lagatúlkun leitt til þess að litið verði svo á að skriflegt form sé skilyrði fyrir gildi samnings.


Undantekningar frá meginreglu um formleysi samninga geta stuðst við mismunandi sjónarmið.  Tilgangur áskilnaðar um tiltekið form, þ. m. t. skriflegt, getur verið að tryggja sönnun, tryggja að samningsaðilar geri sér glögga grein fyrir þeim skuldbindingum sem þeir takast á hendur með samning eða að tryggja að samningur sé aðgengilegur og tiltækur öðrum aðilum en samningsaðilum. 


Eins og aðrar rafrænar upplýsingar eru rafrænir samningar eingöngu mynstur úr rafhleðslum og eyðum sem hægt er að senda á milli tölva með rafboðum.  Rafrænar upplýsingar eru að öllu jöfnu aðgengilegar og varðveitanlegar með vél- og hugbúnaði með sambærilegum hætti og skriflegar upplýsingar.  Því er yfirleitt hægt að lesa rafrænar upplýsingar af skjá eða prenta þær á blað.   Ef rafrænir samningar fullnægja því lágmarksskilyrði að vera aðgengilegir virðist einsýnt að rafrænir samningar geti fyllilega gegnt öllum þeim hlutverkum skriflegra samninga, sem að ofan greinir.  Að réttu lagi verður tæplega séð að efnisrök reglna sem áskilja tiltekið form leiði til þess að rafrænir samningar njóti sérstöðu.  Í þeim tilvikum mæla því rök með því að rafænir samningar fullnægi skilyrðum um skriflega samninga. 


Hins vegar verður til þess að líta að með skilyrðum um að samningar skuli vera skriflegir hefur verið talið að vísað sé til ákveðinnar tækni við viljatjáningu.  Með öðrum orðum er átt við að orð séu letruð eða prentuð á pappír eða annað áþreifanlegu efni.  Rafræn tjáskipti fara á hinn bóginn fram með rafrænum boðum, eins og áður er rakið.  


Að því virtu og með tilliti til þess sem að ofan er rakið leikur nokkur vafi á því hvort rafrænir samningar fullnægi skilyrðum réttarreglna um að samningar skuli vera skriflegir.  Því er lagt til að lögfest verði almenn fyrirmæli  til að taka af vafa í þessu efni.

7.
Skylda við samningsgerð.

Ákvæði 9. gr. frumvarpsins kveða á um hvaða upplýsingar þjónustuveitandi ber að veita áður en þjónustuþegi leggur inn pöntun.  Hér er um lágmarkskröfur að ræða til viðbótar við annan áskilnað um upplýsingagjöf samkvæmt frumvarpinu eða lögum.  

Einnig eru í 10. og 11. gr. frumvarpsins frekari ákvæði um skyldur þjónustuveitanda við samningsgerð.  Þau eru frávíkjanleg ef aðilar samningsins eru ekki neytendur. Þá gilda þau ekki um samninga sem eru gerðir með því að skiptast á tölvupóstsendingum eða öðrum sambærilegum sendingum á milli einstaklinga eða lögpersóna.  Af samanburðarskýringu þessara ákvæða leiðir því að ekki er unnt að víkja frá þeim ef um neytendasamninga sé að ræða, nema til samnings sé stofnað með tölvupósti eða öðrum sambærilegum sendingum.

8.
Ábyrgð þjónustuveitenda

Í 12. – 14. gr. tilskipunar um rafræn viðskipti eru ákvæði um ábyrgð þjónustuveitanda.  Kveða þau á um takmörkun skaðabóta- og refsiábyrgðar þjónustuveitenda við tilteknar aðstæður.  Ef skilyrði takmörkunar ábyrgðar þjónustuveitenda eru ekki uppfyllt er mögulegt að þjónustuveitendur þurfi að sæta ábyrgð, en það fer eftir reglum hlutaðeigandi ríkis. 

Greint er á milli mismunandi tegunda þjónustu í 12. – 14. gr. tilskipunarinnar, en þau ákvæði endurspeglast í sömu greinum frumvarpsins. Í 12. gr. er fjallað um takmörkun ábyrgðar þjónustuveitanda sem miðlar gögnum um fjarskiptanet eða veitir aðgang að fjarskiptaneti.  Í 13. gr. er kveðið á um takmörkun ábyrgðar sambærilegs þjónustuveitanda vegna sjálfvirkrar, millistigs- og skammtímageymslu gagna.  Í 14. gr. er loks kveðið á um takmörkun ábyrgðar þeirra þjónustuveitenda sem hýsa gögn.

Einkennandi fyrir ofangreind ákvæði er að umrædd gögn eru látin í té af þjónustuþega. Þjónustuveitandi hefur því hvorki vitneskju um né yfirráð yfir þeim gögnum sem eru send eða geymd.  

Ákvæðunum er einungis ætlað að takmarka ábyrgð þjónustuveitenda í tilteknum tilfellum vegna innihalds gagna sem eru skyndivistuð, hýst eða þeim miðlað.  Ekki er ætlunin að takmarka ábyrgð þjónustuveitenda við aðrar aðstæður, s.s. hugsanlegri skaðabótaábyrgð þeirra gagnvart samningsaðilum sínum ef seinkun verður á miðlun gagna vegna bilunar í kerfi.

Ákvæði 12. gr. frumvarpsins um takmörkun ábyrgðar vegna miðlunar ber að túlka með hliðsjón af eðli opins kerfis eins og Netsins.  Þegar gögnum er miðlað á Netinu er þeim skipt upp í svokallaða pakka, þannig að unnt sé að miðla mismunandi hlutum gagnanna með ólíkum leiðum og flýta þannig miðluninni.  Pökkunum er síðan miðlað um mörg fjarskiptanet og þeir settir saman á viðtökustað. Þegar á miðluninni stendur verða því sjálfkrafa til eintök af pökkunum í örskamma stund.  Án þessara eintaka myndi flutningur á Netinu ekki geta orðið.  Ákvæði 12. gr. kveður á um takmörkun ábyrgðar þeirra sem gera umrædda miðlun mögulega, að nánari skilyrðum uppfylltum.

Ákvæði 13. gr. fjallar um takmörkun ábyrgðar vegna þeirra eintaka sem verða til við skyndivistun. Margar heimsóknir á vinsælar heimasíður sem ekki eru vistaðar varanlega hjá þjónustuveitanda geta haft í för með sér tafir á sendingum og álag.  Því grípa þjónustuveitendur oft til þess ráðs að vista vinsælar heimasíður á netþjóni sínum.  Þjónustuþegi fær því viðkomandi gögn frá netþjóni þjónustuveitanda síns, en ekki þeim netþjóni þar sem heimasíðan er vistuð upprunalega.  Þjónustuþegi fær þannig hraðari og betri þjónustu,  enda endurnýji þjónustuveitandi eintak sitt svo oft sem þörf er á. Með skyndivistun er þannig átt við vistun á gögnum á vefþjóni þjónustuveitanda t.d. heimasíðum. Umrædd eintök verða því ekki til með sjálfvirkum hætti, eins og þau sem fjallað er um í 12. gr., heldur eru gerð til að gera miðlun um Netið skilvirkari.

Takmörkun ábyrgðar samkvæmt 12. og 13. gr. er meðal annars háð því að þjónustuveitandi geri ekki breytingar á gögnunum sem hann sendir.  Breytingar gagna sem verða vegna tæknilegu aðgerða meðan á sendingunni stendur hafa ekki áhrif á ábyrgð þjónustuveitanda, þar sem þær aðgerðir hafa ekki áhrif á heilleika gagnanna sem eru send. Hér er meðal annars átt við breytingar sem felast í því að skipta gögnunum upp í svokallaða pakka til þess að tryggja skilvirkri sendingu gagna á Netinu. Hins vegar eiga ákvæði um takmörkun ábyrgðar ekki við um þá þjónustuveitendur sem af ásettu ráði eiga samstarf um ólögmætt athæfi við þjónustuþega, þar sem slíkt gengur lengra en hrein áframmiðlun eða skammtímavistun.

Ákvæði 14. gr. kveður á um takmörkun ábyrgðar vegna hýsingar.  Með hýsingu er t.d. átt við vistun gagna á netþjóni sem gerð eru aðgengileg almenningi á Netinu.  Þjónustuveitendur sem bjóða aðgang að Netinu bjóða að jafnaði einnig svæði á netþjóni þeirra þannig að þjónustuþegar geti vistað þar gögn t.d. heimasíður.  Sem dæmi um annars konar hýsingu má nefna spjallrásir (e. chat rooms), þar sem unnt er að eiga samskipti á Netinu, og aðrir miðlar þar sem mögulegt er að gögn, s.s. tilkynningar eða skrár, séu vistuð beint af þjónustuþega þannig að þau verði aðgengileg öðrum (e. bulletin boards).

Í 15. – 18. gr. frumvarpsins eru kveðið nánar á um hvernig þjónustuveitenda ber að bregðast við ef hann fær vitneskju um ólögmæt gögn.  Í greinunum hefur verið tekið tillit til þeirra hagsmuna sem vegast á í þessu sambandi; annars vegar tjáningarfrelsi og frekari þróun rafrænnar þjónustu og hins vegar mikilvægi þess að koma í veg fyrir útbreiðslu ólögmæts efnis á skilvirkan hátt.  

Athugasemdir við einstakar greinar frumvarpsins

Um 1. gr.

Ákvæði 1. mgr. mælir fyrir um gildissvið frumvarpsins.  Frumvarpið tekur til rafrænnar þjónustu, þ.m.t. þess sem þarf til að hefja slíka þjónustu og rækja hana, þegar þjónustuveitandi hefur staðfestu á Íslandi.  Samkvæmt 3. gr. frumvarpsins gilda íslensk lög um þá þjónustuveitendur sem hafa staðfestu hér á landi, að því er varðar þær kröfur sem gerðar eru að lögum um stofnun og starfrækslu þjónustunnar. Því hafa íslensk stjórnvöld eftirlit með þjónustuveitendum hér á landi á umræddu sviði. Að því er varðar aðrar lagalegar kröfur en varða stofnun og starfrækslu þjónustunnar gildir regla upprunalands ekki.  Því gilda almennar reglur laga um eftirlit á því sviði.  Um almennt gildissvið og skilgreiningu á rafrænni þjónustu er vísað til kafla III.2 og III.3 í almennum athugasemdum. 

Ákvæði 2. mgr. telur upp þau svið sem falla utan gildissvið frumvarpsins.  Þau styðjast við 5. mgr. 1. gr. tilskipunarinnar. Frumvarpið tekur ekki til rafrænnar þjónustu sem snerta vernd persónuupplýsinga.  Um vernd persónuupplýsinga hefur verið fjallað í tilskipun 95/46/EC um vernd einstaklinga í tengslum við vinnslu persónuupplýsinga og um frjálsa miðlun slíkra upplýsinga og í tilskipun 97/66/EC um vinnslu persónuupplýsinga og um verndun einkalífs á fjarskiptasviðinu.  Þessar tilskipanir hafa verið innleiddar með lögum um persónuvernd og meðferð persónuupplýsinga nr. 77/2000 og lögum um fjarskipti nr. 107/1999.  Ákvæði framangreindra tilskipanna og laga mun einnig taka til rafrænnar þjónustu.  Því er óþarft að ákvæði frumvarps þessa taki til verndar persónuupplýsinga.

Einnig falla ómögmætt samráð eða samstilltar aðgerðir fyrirtækja ekki innan gildissviðs frumvarpsins.  Samkvæmt ákvæðum samkeppnislaga nr. 8/1993 geta því íslensk stjórnvöld beitt valdheimildum sínum gagnvart lögaðilum sem hafa staðfestu utan Íslands.

Ennfremur er starfsemi lögbókenda utan við gildissvið frumvarpsins.  Þá fellur hagsmunagæsla fyrir dómstólum utan gildissvið frumvarpsins.  Með hagsmunagæslu er ekki einungis átt við mætingar í réttarhöld.  Einnig er átt við allt það sem tengist hagsmunagæslunni, s. s. birting stefnu, framlagning skjala, fundir með viðskiptavini, o. fl.  Loks fellur fjárhættustarfsemi sem felst í að leggja fram fé í áhættuleikjum utan við gildissvið frumvarpsins. Hins vegar munu leikir sem ekki eru boðnir fram gegn greiðslu falla innan gildissviðs frumvarpsins, t. d.  leikir sem eru fjármagnaðir með auglýsingum eða eru til þess fallnir að auglýsa tiltekna vöru.  

Um 2. gr.

Í greininni er að finna orðskýringar sem áður hefur verið fjallað um í almennum athugasemdum.  Við orðskýringu hugtaka er fylgt 2. gr. tilskipunarinnar.

Um 3. gr.

Ákvæðið hefur að geyma eina af meginreglum frumvarpsins, reglu upprunalands. Hér er stuðst við 1. mgr. og 2. mgr. 3. gr. tilskipunarinnar.

Í 1. mgr. er kveðið á um að rafræn þjónusta sem þjónustuveitendur með staðfestu á Íslandi veita skuli vera í samræmi við íslensk lög um stofnun og starfrækslu þjónustunnar.  Þannig er ljóst að íslensk stjórnvöld hafa eftirlit með þjónustuveitendum, hver á sínu sviði.  Regla upprunalands mun hafa þau áhrif að íslensk stjórnvöld hafi heimild til að hafa eftirlit með þjónustuveitendum með staðfestu hér á landi, s. s. að því er varðar kröfur til menntunar og reynslu.  Þá munu íslensk stjórnvöld t. d. hafa eftirlit með því að ákvæðum laga um bann við óréttmætum viðskiptaháttum sé fylgt af þeim þjónustuveitendum sem hafa staðfestu hér á landi.  Ekki skiptir máli í þessu sambandi hvort lagaákvæði, sem stjórnvöld styðja eftirlit sitt við við, sé beint sérstaklega að rafrænni þjónustu.  

Lög þau sem kveða á um ofangreindar valdheimildir kveða að nokkru leyti einnig á um gagnkvæm réttindi og skyldur aðila.  Valdheimildir stjórnvalda taka hins vegar ekki til slíkra einkaréttarlegra ákvæða.  Aðilar sjálfir verða að nýta sér einkaréttarleg úrræði til að fá úrlausn um gagnkvæm réttindi sín og skyldur.  

Ákvæði 2. mgr. kveður á um að engin höft skuli vera á frelsi þjónustuveitanda með staðfestu á hinu Evrópska efnahagssvæði til að veita þjónustu hér á landi að því er varðar þær kröfur sem gerðar eru að lögum um stofnun og starfrækslu þjónustunnar.  Um nánari skýringar er vísað til kafla III.4 í almennum athugasemdum.

Um 4. gr.

Í  greininni er listi yfir almennar undantekningar frá reglu upprunalands.  Ákvæðin styðjast við 3. mgr. 3. gr. tilskipunarinnar, ásamt fylgiskjali hennar. Listi þessi er tæmandi. Á þessum tilteknu sviðum hafa stjórnvöld því vald til að hafa eftirlit með þjónustuveitendum, þó svo þeir hafi staðfestu utan Íslands, að uppfylltum öðrum skilyrðum laga.   

Í 1. tölul. er fjallað um rétt aðila til þess að semja um lög þau sem um samninga þeirra skulu gilda.  Samkvæmt grunnreglu alþjóðlegs einkamálaréttar hafa aðilar rétt til þess að velja hvers lands lög skuli gilda um réttarsamband þeirra í milli.  Undantekningar hafa þó verið gerðar að því er varðar neytendasamninga.      

Í 2. tölul. er vikið að samningsskyldum í tengslum við neytendasamninga.  Ákvæði þetta tekur til upplýsinga um mikilvæga grunnþætti samningsins, meðal annars rétt neytenda, sem hafa afgerandi áhrif á ákvörðun um að ganga til samninga.  Undantekningin tekur því til upplýsinga sem gefnar eru fyrir samningsstofnun, en sjást ekki af samningnum og hefðu afgerandi áhrif á ákvörðun um að ganga til samninga.  Einnig tekur undantekningin til upplýsinga sem hafa réttaráhrif sem ekki er unnt að semja sig frá í neytendasamningum.

Í 3. tölul. er kveðið á um að reglu upprunalands gildi ekki að því er varðar formlegt gildi samninga sem stofna eða yfirfæra rétt í fasteignum, þegar slíkir samningar eru háðir ófrávíkjanlegum formkröfum samkvæmt lögum þess ríkis þar sem fasteignin er. Þó svo að slíkar formkröfur séu ekki fyrir hendi hér á landi getur undantekningin haft þýðingu.  Hún gefur til kynna að önnur lönd innan Evrópska efnahagssvæðisins geti framfylgt þeim kröfum sem þau gera á þessu sviði gagnvart þjónustuveitendum sem hafa staðfestu á Íslandi.

Við skýringu á ofangreindum undantekningum ber að hafa í huga að ekki er ætlunin að setja nýjar reglur á sviði alþjóðlegs einkamálaréttar eða hafa áhrif á lögsögu dómstóla. 

Í 4. tölul. tekur til höfundaréttar og skyldra réttinda.  Er þar átt við svokölluð grannréttindi höfundarréttar, þ.e. réttindi listflytjenda, hljómplötuframleiðenda og útvarpsstofnanna.  Ástæða fyrir undantekningunni er nýsamþykkt tilskipun á vegum Evrópusambandsins um höfundarétt í upplýsingasamfélagi.

Í 5. tölul. er kveðið á um að regla upprunalands eigi ekki við þegar meta eigi að hvaða marki óumbeðnar viðskiptaorðsendingar í tölvupósti séu leyfilegar.  Íslensk stjórnvöld geta því á því sviði, að öðrum skilyrðum fullnægðum, beitt eftirlitshlutverki sínu gagnvart þjónustuveitendum sem hafa staðfestu utan Íslands.

Í 6. tölul. er tekið á útgáfu rafeyris af hálfu fyrirtækja sem veitt hefur verið undanþága skv. 8. gr. tilskipunar nr. 2000/46/EBE um stofnun og rekstur rafeyrissofnana og eftirlit með þeim.  Meginregla umræddrar tilskipunar er að rafeyrisstofnanir séu undir eftirliti heimaríkis og njóti gagnkvæmrar viðurkenningar.  Í 8. gr. tilskipunarinnar er undantekning frá meginreglunn. sem tekur einungis til hluta þeirra stofnana sem hafa heimildir til að gefa út rafeyri.  Þannig gerir tilskipunin ráð fyrir að minni útgefendur, eða útgefendur sem einungis gefa út rafeyriskort sem nota má í takmörkuðum mæli, geti gefið út slík kort, án þess að öðlast um leið rétt til að veita þjónustu yfir landamæri.  Unnið er að frumvarpi til innleiðingar tilskipunarinnar í viðskiptaráðuneytinu.

Í 7. tölul. er fjallað um markaðssetningu bréfa í verðbréfasjóðum skv. 44. gr. tilskipunar 1985/611/EB.  Samkvæmt 2. mgr. 44. gr. umræddrar tilskipunar skal hvert fyrirtæki um sameiginlega fjárfestingu sem auglýsir hlutdeildarskírteini til sölu í tilteknu ríki að hlíta þargildandi reglum um auglýsinguna.  Ákvæðið er innleitt í 7. gr. rg. nr. 369/1993 um starfsemi og markaðssetningu erlendra verðbréfasjóða á Íslandi.  

Í 8. tölul. er tekið á staðfesturétti og rétti til að veita tryggingaþjónustu, skv. tilskipun 92/49/EBE, tilskipun 92/96/EBE, tilskipun 88/357/EBE og tilskipun 90/619/EBE.  Nánar tiltekið er hér átt við 30. gr. og IV. hluta tilskipunar 92/49/EBE, IV. hluta tilskipunar 92/96/EBE, 7. og 8. gr. tilskipunar 88/357/EBE og 4. gr. tilskipunar 90/619/EBE. Framangreind ákvæði kveða á um hvaða stjórnvöld hafa eftirlit með tiltekinni starfsemi tryggingafyrirtækja.

Um 5. gr.

Í greininni er kveðið á um hvenær íslensk stjórnvöld geta tálmað veitingu rafrænnar þjónustu þótt hún sé ekki veitt af þjónustuveitanda með staðfestu hér á landi og þó svo að almenn ákvæði 4. gr. um undanþágu frá reglu upprunalands eigi ekki við.  Gert er ráð fyrir að mat fari fram í hverju tilfelli fyrir sig hvort skilyrði ákvæðisins séu fyrir hendi áður en til aðgerða er gripið.  Ákvæði 5. gr. geta þannig til dæmis átt við þegar þjónustuveitandi með staðfestu utan Íslands veitir rafræna þjónustu sem er í samræmi við lög upprunalands en brýtur gegn refsilöggjöf hér á landi sem miðar að verndun barna, t. d. ákvæðum almennra hegningarlaga um barnaklám. 

Samkvæmt ákvæðum greinarinnar eru þrjú efnisleg skilyrði þess að grípa megi til aðgerðanna.  Í fyrsta lagi þurfa þær að vera nauðsynlegar til verndunar tiltekinna hagsmuna, sbr. 1. - 3. tölul. 1. mgr. 5. gr.   Í öðru lagi skal einungis til þeirra gripið að þjónustuveitandi vinni gegn þeim verndarhagsmunum sem nefndir eru í a-c liðum 1. mgr. eða veruleg hætta sé að hann muni vinna gegn þeim.  Í þriðja lagi skal meðalhófs gætt við val aðgerða.  

 
Í 1. tölul. 1. mgr. er tilgreint að aðgerðirnar þurfi að vera nauðsynlegar vegna verndunar almenns siðferðis, allsherjarreglu eða almannaöryggis.  Aðgerðir sem miða að því að koma í veg fyrir refsilagabrot, koma upp um þau og ákæra fyrir þau geta fallið hér undir, einkum ef þær snerta verndun ólögráða barna og baráttu gegn því að vekja upp hatur vegna kynþáttar, kynferðis, trúarbragða eða þjóðernis. Með skilyrði ákvæðisins um að aðgerðirnar skuli vera nauðsynlegar vegna verndun almannaöryggis er m. a. átt við að þær miði að því að standa vörð um þjóðaröryggi og landvarnir.  


Í 2. tölul. 1. mgr. er kveðið á um aðgerðirnar geti falli innan ákvæðis 1. mgr. ef þær eru nauðsynlegar til verndunar lífs og heilsu manna.


Í 3. tölul.1. mgr. er kveðið á um að aðgerðir geti fallið innan ákvæðis 1. mgr. ef þær eru nauðsynlegar fyrir neytendavernd.  Rétt er að geta þess að hér getur einnig fallið undir vernd fjárfesta.

Í 3. og 4. mgr. 5. gr. er kveðið á um hvernig standa skuli að aðgerðunum.  Meginreglan er sú að fyrst þurfi að gefa því aðildarríki þar sem þjónustuveitandi hefur staðfestu tækifæri til að grípa til aðgerða gegn brotunum.  Hvorki eru ákvæði í frumvarpinu né í tilskipun um rafræn viðskipti sem mæla fyrir um hversu langan tíma gefa verði aðildarríkjum til að grípa til viðeigandi ráðstafanna.  Ljóst er þó af meginreglu upprunalands að gefa verði aðildarríkjum þann tíma sem sanngjarnt er að ætla að þau þurfi til að grípa til nauðsynlegra ráðstafana.    Beri það ekki árangur er íslenskum stjórnvöldum fyrst heimilt að grípa til nefndra aðgerða, enda tilkynni þau Eftirlitsstofnun EFTA og viðkomandi aðildarríki um fyrirhugaðar aðgerðir.  Í áríðandi málum og þegar um er að ræða bráðabirgðaúrræði dómstóla eða aðgerðir vegna rannsóknar sakamála þarf ekki að fylgja meginreglu um fyrirfram tilkynningar.  Þannig geta íslensk stjórnvöld beitt íslenskum réttarreglum á sviði refsiréttar, óháð staðfestu viðkomandi þjónustuveitanda og án þess að tilkynna Eftirlitsstofnun EFTA um aðgerðirnar.

Um 6. gr.

Greinin styðst við 5. gr. tilskipunarinnar. Í henni er kveðið á um þær almennu upplýsingar sem þjónustuveitandi skuli veita greiðan og stöðugan aðgang að.  Ákvæðin eru því til fyllingar öðrum ákvæðum laga um upplýsingaskyldu sem átt geta við veitendur upplýsingaþjónustu, t. d. í ákvæðum laga um húsgöngu og fjarsölu nr. 46/2000 og laga um neytendalán nr. 121/1994.

Í 1. mgr. er kveðið á um að aðgangur að upplýsingunum skuli vera greiður.  Þá kröfu ber að túlka með hliðsjón af þeirri tækni sem til er hverju sinni og þeim miðli sem notaður er til að veita rafræna þjónustu.  Þannig er unnt að gera strangari kröfur til aðgengis að upplýsingunum þegar þjónustuveitandi veitir rafræna þjónustu á Netinu, en þegar hann veitir samsvarandi þjónustu í gegn um farsíma með svokallaðri WAP tækni. Ef veitt er rafræn þjónusta á Netinu skal vera unnt að nálgast upplýsingarnar á heimasíðu veitandans eða á undirliggjandi síðum ef ljóst er á heimasíðunni hvar upplýsingarnar er að finna.  

Þá er einnig gert að skilyrði skv. 1. mgr.  að aðgangur að upplýsingum sé stöðugur.  Með því er átt við að þjónustuveitandi skal gera það sem í hans valdi stendur þannig að ætíð sé unnt að afla viðkomandi upplýsinga. Þannig er þjónustuveitanda ekki heimilt að fjarlægja upplýsingarnar eða takmarka aðgang að þeim. Einnig felst í ákvæði þessu að þjónustuveitandi skuli sjá til þess að upplýsingarnar séu uppfærðar þegar á því er þörf.


Samkvæmt 1. tölul. 1. mgr. 6. gr. skal þjónustuveitandi veita upplýsingar um nafn sitt.  Ef þjónustuveitandi er lögpersóna skal gefa upp nafn hennar eins og það er skráð í fyrirtækjaskrá, firmaskrá eða annarri opinberri skrá. 
Samkvæmt 2. tölul. skal þjónustuveitandi veita upplýsingar um hvar hann hefur staðfestu.  Vísað er til kafla III.4.1 í almennum athugasemdum að því er varðar skilgreiningu á staðfestu. Ákvæði 3. tölul.  mælir fyrir um að veita skuli upplýsingar um kennitölu.  Markmið að baki 1. – 3. tölul.  er að gera stjórnvöldum og þjónustuþegum kleift að hafa samband við þjónustuveitanda sem veitir rafræna þjónustu, t. d. í gegn um heimasíðu á Netinu. Samkvæmt 4. tölul. 1. mgr. skal þjónustuveitandi einnig gefa upp póstfang, tölvupóstfang og aðrar þær upplýsingar sem eru forsenda þess að unnt sé að hafa samband við þjónustuveitanda á greiðan hátt.  Eingöngu er gert ráð fyrir að þjónustuveitandi gefi upp póstfang, ef það er annað en heimilisfang, skv. 2. tölul. 1. mgr., t. d. ef um pósthólf er að ræða.  Með öðrum upplýsingum er t. d. átt við símanúmer og símbréfsnúmer. 
Í 5. tölul. 1. mgr. er mælt fyrir um að þjónustuveitandi skuli gefa upplýsingar um virðisaukaskattsnúmer sitt ef hann hefur það og samkvæmt 6. tölul. skal hann veita upplýsingar um þá firmaskrá sem hann er skráður hjá.   Loks skal samkvæmt 7. tölul. 1. mgr. veita upplýsingar um þau leyfi sem þjónustuveitandi hefur og þá eftirlitsaðila sem hafa eftirlit með starfsemi hans, ef starfsemi hans er háð leyfum.

Samkvæmt 2. mgr. skal þjónustuveitandi veita nánari upplýsingar ef hann veitir þjónustu sem telst til lögverndaðs starfs. Skal hann þá veita upplýsingar um starfsheiti sitt eða fyrirsvarsmanna síns, samtök sem viðkomandi er skráður hjá og þær starfs- eða siðareglur sem gilda á viðkomandi sviði og með hvaða hætti unnt er að nálgast þær.

Með lögvernduðu starfi er átt við starfsgrein sem fellur annað hvort undir d-lið 1. gr. tilskipunar ráðsins 89/48/EBE frá 21. desember 1988 um almennt kerfi til viðurkenningar á prófskírteinum sem veitt eru að lokinni sérfræðimenntun og starfsþjálfun á æðra skólastigi sem staðið hefur að minnsta kost í þrjú ár eða ákvæði f-liðar 1. gr. tilskipunar ráðsins 92/51/EBE frá 18. júní 1992 um annað almennt kerfi til viðurkenningar á starfsmenntun og starfsþjálfun til viðbótar tilskipun 89/48/EBE.  Í framangreindum ákvæðum felst að lögverndað starf sé hvert það starf sem samkvæmt lögum eða stjórnvaldsfyrirmælum krefst leyfis, skráningar eða þess háttar.

Umræddum tilskipunum verður einungis beitt á störf sem sértækar tilskipanir taka ekki til.  Til eru sjö tilskipanir sem taka til sérstakra starfsgreina:  hjúkrunarfræðinga, tannlækna, dýralækna, ljósmæðra, arkitekta, lyfjafræðinga og lækna.  Gagnstætt hinum sértæku tilskipunum byggja almennu tilskipanirnar ekki á sjálfkrafa viðurkenningu á prófskírteinum vegna samræmdrar menntunar. Almennu tilskipanirnar kveða ekki á um samræmi í menntun og veita því aðildarríkjunum svigrúm til að ákvarða sjálf menntunarkröfur.

Ákvæði 3. mgr.  mælir fyrir um hvaða upplýsingar ber að veita og hvernig, ef gefið er upp verð fyrir rafræna þjónustu.  Ákvæðin fela í sér innleiðingu á 2. mgr. 5. gr. tilskipunarinnar.  Ákvæði 3. mgr. 6. gr. kveður á um að upplýsingar um verð beri að veita með skýrum og ótvíræðum hætti.  Með því er átt við að auðvelt skal vera að koma auga á upplýsingarnar og tileinka sér þær.  Hér breytir engu hvort þjónustuþegi er neytandi.  Ákvæðin gilda því samhliða öðrum ákvæðum laga sem gilda um upplýsingar um verð, t. d. reglum um verðupplýsingar í auglýsingum nr. 21/1995 sem settar hafa verið með heimild í 30. gr. samkeppnislaga nr. 8/1993.  

Um 7. gr.


Hér er kveðið á um hvaða upplýsingar ber að gefa í tengslum við markaðssetningu sem er hluti af eða myndar rafræna þjónustu.  Ákvæðin styðjast við 6. gr. tilskipunarinnar.

Með markaðssetningu er átt við hvers konar upplýsingagjöf sem ætlað er að vekja með beinum eða óbeinum hætti athygli á vörum, þjónustu eða ímynd félags, stofnunar eða persónu sem stundar verslunar-, iðnaðar- eða handverksstarfsemi eða lögverndað starf.  Hins vegar teljast upplýsingar sem veita beinan aðgang að starfsemi hlutaðeigandi þjónustuveitanda ekki til markaðssetningar, t.d. lén eða tölvupóstfang.  Það sama má segja um upplýsingar sem varða vörur þjónustu eða ímynd viðkomandi þjónustuveitanda sem eru teknar saman án atbeina eða áhrifa hans, einkum þegar það er gert án endurgjalds.

Sem dæmi um markaðssetningu eru hvers kyns beinar auglýsingar á vörum eða þjónustu.  Einnig geta óbeinar auglýsingar talist til markaðssetningar s.s. styrkir, leikir, keppni, afsláttur o.fl.  Hvers konar leikir geta fallið hér undir, bæði leikir sem teljast til fjárhættuspila og þeirra sem notaðir eru til markaðssetningar.


Kveðið er á um það í 1. mgr. að auðvelt skuli vera að bera kennsl á þann einstakling eða lögpersónu sem stendur að baki markaðssetningu.  Með því er átt við  þann einstakling eða lögpersónu sem notar markaðssetninguna til að kynna þær vörur eða þjónustu sem viðkomandi hefur á boðstólnum.  Því er ekki átt við þann sem kemur auglýsingu á framfæri fyrir veitanda rafrænnar þjónustu, s.s. auglýsingastofu eða þann sem hýsir markaðssetningarefnið á netþjóni sínum.


Í 2. mgr. er kveðið á um þær kröfur sem gerðar eru við kynningu á tilboði, keppni og leik.  Ákvæðið þarfnast ekki skýringa.

Um 8. gr. 


Ákvæðið kveður á um hvernig mögulegt er að fullnægja kröfum um skriflega samninga með rafrænum hætti.  Ákvæðið byggist á 9. gr. tilskipunarinnar.


Samkvæmt ákvæðinu er unnt að fullnægja skilyrði um skriflega samninga með rafrænum hætti, að nánari skilyrðum uppfylltum.  Hið sama gildir um skriflegar tilkynningar og aðrar aðgerðir sem aðilar samnings þurfa að framkvæma í tengslum við samningssamband.  


Samkvæmt 3. mgr. gilda ákvæði 1. og 2. mgr. m. a. ekki á sviði sifja og erfðaréttar.  Þannig verður ekki unnt að gera kaupmála í rafrænu formi, sbr. 80. gr. hjúskaparlaga nr. 31/1993.  Hins vegar verður nú unnt að gera leigusamninga um fasteign í rafrænu formi.  Um nánari skýringu á ákvæðinu vísast til kafla III. 7 í almennum athugasemdum þess.

Um 9. gr. 


Hér er kveðið á um þær kröfur sem gerðar eru til þjónustuveitanda um upplýsingagjöf í tengslum við pöntun.  Ákvæðin fela í sér innleiðingu 10. gr. tilskipunarinnar.


Veita skal upplýsingarnar áður en þjónustuþegi leggur inn pöntun., t. d. með því að styðja á hnapp (e. icon) á tölvuskjá.  Upplýsingarnar skulu veittar með skýrum hætti.  Með því er átt við að auðvelt skal vera fyrir þjónustuþega að kynna og tileinka sér þær.


Samkvæmt 1. tölul. skal veita upplýsingar um hvaða tæknilegu skref þurfi að taka til að ljúka samningsgerð.  Rétt er að vekja athygli á að hér er ekki átt við lögfræðileg atriði samningsgerðar. Samkvæmt 2. tölul. skal þjónustuveitandi upplýsa hvort hann muni geyma samninginn. Ákvæðið mælir ekki fyrir um skyldu til að varðveita samninginn; einungis þarf að upplýsa um hvort slíkt verði gert.
Ákvæði 3. tölul. mælir fyrir um að þjónustuveitandi skuli veita upplýsingar um hvort samningur verði aðgengilegur, komi hann til með að varðveita hann.  Ekki er einungis átt við aðgengi í rafrænu formi;  þjónustuveitanda ber að veita upplýsingar um ef unnt verður að nálgast útprentaðan samning.  Þá skal þjónustuveitandi veita upplýsingar um þær tæknilegu leiðir sem fyrir hendi eru til þess að finna og leiðrétta innsláttarvillur áður en pöntun er gerð, skv. 4. tölul.  Til þess að ákvæði þetta nái tilgangi sínum er ljóst að þjónustuveitendur verði að veita upplýsingar þessar á fyrstu skrefum samningsgerðar. Ákvæðið tengist 11. gr. frumvarpsins sem mælir fyrir um skyldur þjónustuveitanda til að gefa þjónustuþega kost á skilvirkum og aðgengilegum tæknilegum leiðum til þess að finna og leiðrétta innsláttarvillur áður en pöntun er gerð.  Þjónustuveitandi skal einnig veita upplýsingar um þau tungumál sem mögulegt er að gera samning á, skv. 5. tölul. Ekki er mælt fyrir um skyldu til að veita möguleika á að ljúka samningsgerð á tilteknu tungumáli. Loks skal þjónustuveitandi, skv. 6. tölul., veita upplýsingar um hvaða siðareglum hann fylgi og hvernig unnt sé að nálgast þær á rafrænu formi.  Með siðareglum er átt við þau ákvæði sem einkaréttarleg samtök hafa samið og þjónustuveitendum er í sjálfsvald sett hvort þeir gerast aðilar að.  Algengt er að notkun einhvers konar auðkennis sé tengt siðareglunum sem gefur til kynna að þjónustuveitandi hafi tekið á sig skyldur samkvæmt reglunum. Veita má upplýsingar um hvernig mögulegt sé að nálgast siðareglur á rafrænu formi með því t. d. að gefa upp veffang þeirra eða setja upp krækju sem vísar til þeirra. 


Í 2. mgr. 9. gr. er kveðið á um að unnt sé að víkja frá ákvæðum 1. mgr. með samningum, ef aðilar hans eru ekki neytendur.  Þá skulu ákvæði 1. mgr. ekki gilda um samninga sem gerðir eru með því að skiptast á tölvupóstsendum, eða með öðrum sambærilegum hætti.  Með hinu síðastnefnda er t. d. átt við svokallaðar SMS sendingar.  Ákvæðum 1. mgr. 9. gr., 10. gr. og 11. gr. frumvarps þessa er beint sérstaklega að rafrænni þjónustu sem veitt er á Netinu, þótt gildissvið þeirra sé ekki takmarkað við Netið.  Þeim er ætlað að tryggja að upplýsingar séu veittar þjónustuþegum og stuðla að færri mistökum við gerð pöntunar við notkun netsíðna sem eru á vegum þjónustuveitenda.   Þegar um tölvupóstsendingar er að ræða, hefur þjónustuþegi oft á tíðum sjálfur valið það samskiptaform.  Því er ekki þörf á sömu vernd og þegar hann setur inn pöntun á síðu sem er á vegum þjónustuveitanda.  Einnig er til þess að taka að erfitt getur reynst, ef ekki ómögulegt, að fullnægja skyldum framangreindra ákvæða þegar samningagerð fer fram með notkun tölvupóstsendinga.  


Í 3. mgr. frumvarpsins er mælt fyrir um að samningsskilmálar og almenn skilyrði skuli látin í té með þeim hætti að þjónustuþegi geti varðveitt þau og kallað þau fram.  Ákvæðið styðst við 3. mgr. 10. gr. tilskipunarinnar.  Skilyrðum ákvæðisins er fullnægt ef t. d. mögulegt er að vista framangreindar upplýsingar á geisladisk eða disklingi. 

Um 10. gr. 


Ákvæðin styðjast við 1. og 3. mgr. 11. gr. tilskipunarinnar. Ákvæði 1. mgr. mæla fyrir um skyldu þjónustuveitanda til að staðfesta móttöku pöntunar með rafrænum hætti án tafar.  Því er ekki nægilegt að staðfesta móttöku pöntunar með öðrum leiðum en rafrænum.  Mælt er fyrir um að staðfestingu beri að senda án tafar.  Í ljósi tækniþróunar og stöðu hennar nú, er hér er um afar stuttan tíma að ræða.  


Samkvæmt 2. mgr. skulu pöntun og staðfesting vera talin móttekin þegar aðilarnir sem þeim er beint til hafa aðgang að þeim, óháð vitneskju þeirra.


Um 3. mgr. vísast til athugasemda með 2. mgr. 9. gr. 

Um 11. gr. 


Í greininni er mælt fyrir um að þjónustuveitandi skuli gefa þjónustuþega kost á skilvirkum og aðgengilegum tæknilegum leiðum til þess að finna og leiðrétta innsláttarvillur áður en pöntun er gerð.  Með greininni er gerð tillaga að innleiðingu 2. og 3. mgr. 11. gr.


Innsláttarvillur geta t. d. komið í ljós þegar veitt er yfirlit á vefsíðu yfir þær upplýsingar sem þjónustuþegi hefur gefið upp.  Þjónustuþega verður í þeim tilvikum  að vera kleift að fletta yfir í þær skjámyndir þar sem upplýsingarnar voru veittar upprunalega og leiðrétta þær.

Um 2. mgr. vísast til athugasemda með 2. mgr. 9. gr.

Um V. kafla


Ákvæði þessa kafla kveða á um hvenær þjónustuveitandi, sem er milliliður við miðlun gagna, ber ekki ábyrgð á efni sem hann hann miðlar, vistar með skyndivistun eða geymir með varanlegri hætti.  Frumvarpið kveður ekki á um hvenær þjónustuveitandi getur orðið ábyrgur fyrir slíku efni, ef skilyrði takmörkunar ábyrgðar eru ekki fyrir hendi. 


Takmörkun ábyrgðar þjónustuveitanda lýtur að innihaldi þess efnis sem hann miðlar eða vistar.  Ákvæðin taka bæði til takmörkunar refsiábyrgðar og skaðabótaábyrgðar.


Um frekari skýringar á kaflanum vísast til kafla III.9 í almennum athugasemdum 

Um 12. gr. 


Ákvæði greinarinnar taka til takmörkun ábyrgðar vegna miðlunar gagna og styðst við 12. gr. tilskipunarinnar.


Hugtakið miðlun er ekki skilgreint í ákvæðinu, en af orðalagi þess leiðir að átt er við miðlun gagna eða veiting aðgangs að fjarskiptaneti.


Í 1. mgr. er kveðið á um frekari skilyrði þess að takmörkun ábyrgðar eigi við, m. a. að þjónustuveitandi breyti ekki þeim gögnum sem er miðlað.  Með því er átt við að hann breyti innihaldi gagnanna.  Sem dæmi má taka að sú útlitsbreyting sem verður á gögnum eingöngu við að birta þau með hjálp annarrar tækni, t. d. mynd á Netinu sem sýna á með hjálp WAP tækni, telst ekki breyting í skilningi ákvæðisins. 


Af 2. mgr. leiðir að ákvæði um takmörkun ábyrgðar vegna miðlunar gilda einnig um sjálfvirka, millistigs- og skammtíma geymslu þeirra gagna sem eru flutt að því tilskildu að geymslan sé óhjákvæmileg vegna miðlunar og að efnið sé ekki geymt lengur en nauðsynlegt er vegna hennar.  Ekki er kveðið á um nákvæma fresti í þessu sambandi, heldur verður hvert tilvik fyrir sig í ljósi þeirra tæknimöguleika sem fyrir hendi er á hverjum tíma.

Um 13. gr. 


Í greininni er kveðið á um takmörkun ábyrgðar þjónustuveitanda vegna skyndivistunar gagna.  Greinin styðst við 13. gr. tilskipunarinnar. 


Sú skyndivistun sem fjallað er um í greininni er sú geymsla gagna sem framkvæmd er til að auka skilvirkni við miðlun gagna (e. caching).  Skyndivistun sú sem kveðið er á um í 2. mgr. 12. gr. er hins vegar sú vistun sem gerist sjálfkrafa í tengslum við miðlun þeirra.  


Kveðið er á um nánari skilyrði fyrir takmörkun ábyrgðar í 1. mgr. og 2. mgr.   Um ákvæði 1 tölul.er vísað til skýringar á 1. mgr. 12. gr. frumvarpsins. Til þess að falla undir ákvæðið um takmörkun ábyrgðar skal þjónustuveitandi fullnægja skilyrðum um aðgang að gögnunum samkvæmt 2. tölul.  Slík skilyrði geta t. d. leitt til þess að þjónustuveitandi skuli slá inn lykilorð eða greiða fyrir aðgang að téðum gögnum.  Þriðja skilyrði takmörkunar á ábyrgð er að þjónustuveitandi fari eftir reglum um uppfærslu gagnanna, sbr. 3. tölul.   Þjónustuþegi veit ekki hvort sú heimasíða sem hann heimsækir á Netinu er hin upprunalega eða hvort hún er vistuð með skyndivistun hjá þjónustuveitanda.  Þess vegna er það afar mikilvægt að gögnin séu uppfærð með reglubundnu millibili.  Hafa skal hliðsjón af viðurkenndum og góðum venjum á þessu sviði þegar metið er hversu títt skal uppfæra gögnin. Loks skal þjónustuveitandi uppfylla skilyrði takmörkunar á ábyrgð um að hann hafi ekki gripið inn í löglega notkun viðurkenndrar tækni, sem notuð er til að komast yfir upplýsingar um notkun gagnanna, sbr. 4. tölul.  Sem dæmi um upplýsingar um notkun gagnanna má nefna upplýsingar um hversu margar heimsóknir hafa verið skráðar á tiltekna heimasíðu á Netinu.  Slíkar upplýsingar geta haft mikið gildi t. d. vegna auglýsingatekna.  Skyndivistun síðna á Netinu getur gert það að verkum að erfitt reynist að afla slíkra upplýsinga.  Þó eru fyrir hendi tæknilausnir sem taka á þessu vandamáli.  Ákvæði 4. tölul. gera það að verkum að þjónustuveitandi er ekki heimilt að hafa áhrif á slíka tækni, vilji hann falla undir ákvæði um takmörkun ábyrgðar samkvæmt greininni.


Samkvæmt 2. mgr. er takmörkun ábyrgðar þjónustuveitanda einnig háð því að hann fjarlægi gögnin þegar hann hefur fengið beina vitneskju um tiltekin atriði.  Með hugtakinu bein vitneskja eru settar strangari kröfur til sönnunar á vitneskju þjónustuveitanda, en ef takmörkun ábyrgðar væri einungis bundin við vitneskju hans.

Um 14. gr. 


Í greininni er kveðið á um takmörkun ábyrgðar þjónustuveitanda vegna hýsingar.  Með henni er 14. gr. tilskipunarinnar innleidd.  Til hýsingar getur t. d. talist þegar þjónustuþegi leigir svæði á netþjóni á vegum þjónustuveitanda til hýsingar á heimasíðu.  Við nánari túlkun á ákvæðinu þarf að hafa í huga skilgreiningu á rafrænni þjónustu sem fjallað hefur verið um hér að framan í kafla III.3.1 í almennum athugasemdum.


Takmörkun ábyrgðar samkvæmt greininni er háð því að þjónustuveitandi fjarlægi gögn eða hindri aðgang að þeim án tafar í tilteknum tilvikum. Í greininni hefur verið tekið tillit til þeirra hagsmuna sem vegast á í þessu sambandi; annars vegar tjáningarfrelsi og frekari þróun rafrænnar þjónustu og hins vegar mikilvægi þess að koma í veg fyrir útbreiðslu ólögmæts efnis á skilvirkan hátt.  


Í fyrsta lagi skal þjónustuveitandi fjarlægja gögn eða hindrað aðgang að þeim ef hann hefur fengið vitneskju um að sýslumaður hafi lagt lögbann við geymslu gagnanna eða dómur hafi fellið um brottfellingu þeirra eða hindrun aðgangs að þeim.  Í þeim tilvikum hefur farið fram lögformleg sönnun á ólögmæti efnis fyrir dómstólum eða sýslumanni og því brýnt að koma í veg fyrir útbreiðslu þess.  Aðilum ætti einnig að vera óhægt um vik að tilkynna viðkomandi þjónustuveitanda um úrlausn dómstóla eða sýslumanns og stuðla þannig að vitneskju hans.


Í öðru lagi er skilyrði takmörkun á ábyrgð vegna meintra brota gegn ákvæðum höfundalaga þau að þjónustuveitandi fjarlægi gögn eða hindri aðgang að þeim þegar hann hefur fengið tilkynningu samkvæmt 15. gr. frumvarpsins. Með brot gegn ákvæðum höfundalaga er bæði átt við brot gegn höfundarétti, t. d. 3. og 4. gr. höfundalaga nr. 73/1972 og brot gegn ákvæðum höfundalaga um svokölluð grannréttindi, þ. e. réttindi listflytjenda, hljómplötuframleiðanda og útvarpsstöðva, sbr. V. kafla höfundalaga nr. 73/1972.  Í 15. - 18. gr. frumvarpsins er kveðið nánar á um það ferli sem mögulegt er að fylgja ef um meint höfundarréttarbrot er að ræða.  Við samningu þeirra var haft í huga að tjáningarfrelsi yrði í heiðrum haft þannig að ekki væri auðvelt að láta hindra aðgang að gögnum á Netinu. Þannig er kveðið á um að aðgangur skuli veittur að gögnum að ný komi fram krafa þar að lútandi, sbr. 17. gr. frumvarpsins.  Þá er einnig kveðið á um hlutlæga bótaábyrgð vegna rangrar upplýsingagjafar í 18. gr. frumvarpsins.  Hins vegar hefur reynslan sýnt að tjón vegna höfundarréttarbrota með stafrænnar tækni, þ. m. t. dreifingu á Netinu, geta verið umtalsverð.  Er það ekki síst vegna þess hversu auðvelt er að dreifa gögnum á Netinu og hversu skamman tíma það tekur.  Því er talið að nauðsynlegt sé að mæla fyrir um að rétthafar og umboðsmenn þeirra geti sent tilkynningu skv. 15. gr. frumvarpsins og þannig stuðlað að stöðvun dreifingu efnisins.


Í þriðja lagi er takmörkun ábyrgðar þjónustuveitanda háð því að hann fjarlægi eða hindri aðgang að gögnum ef hann hefur fengið vitneskju um að þau innihalda barnaklám.  Varsla barnakláms er refsiverð, skv. 210. gr. almennra hegningarlaga nr. 19/1940.  Talið er að um svo alvarlegt efni sé að ræða að stuðla verði að fjarlægingu þess eða hindrun aðgangs að því svo skjótt sem unnt er.  

Um 15. gr. 


Ákvæðið fjallar um þær upplýsingar sem tilkynning um meint brot gegn ákvæðum höfundalaga ber að geyma.  


Í 1. og 2. tölul. 1. mgr. er mælt fyrir um að gefa skuli upp þær upplýsingar sem gerir þjónustuveitanda kleift að komast í samband við sendanda og rétthafa.  Er hér t. d. átt við símbréfsnúmer, símanúmer og netfang, ef við á.  Með rétthafa er átt við höfundarrétthafa eða rétthafa grannréttinda höfundaréttar, sbr. V. kafla höfundalaga nr. 73/1972. Ákvæði 3. tölul. kveða á um að tilgreina skuli þau gögn sem krafist er fjarlægingar á og staðsetningu þeirra.  Með staðsetningu er t. d. átt við veffang þeirra.  Tilgreining þessi skal vera svo nákvæm að þjónustuveitandi geti gert sér grein fyrir hvað átt er við. 
Samkvæmt 4. tölul. 1. mgr. skal tilkynning innihalda upplýsingar um það hugverk eða listflutning sem er grundvöllur kröfu. Þannig þarf sá sem tilkynnir um meint höfundarréttarbrot að sýna fram á grundvöll kröfunnar til að hún nái fram að ganga. Með 5. tölul. er tilkynnendum gert að lýsa því yfir að upplýsingar í tilkynningu séu réttar.  Er það gert til þess að stuðla enn frekar að réttmætum tilkynningum.
Ákvæði 6. tölul. mæla fyrir um að tilkynning þurfi að innihalda yfirlýsingu um að sendandi sé rétthafi eða hafi umboð frá honum.  Er þannig komið í veg fyrir að hver sem er geti sent tilkynningar skv. 15. gr. frumvarpsins.
Með 7. tölul. er kveðið á um að yfirlýsing þurfi að vera undirrituð af sendanda.  Minnt er á að samkvæmt 4. gr. laga um rafrænar undirskriftir nr. 28/2001 er fullgild rafræn undirskrift ætíð jafngild handritaðri.


Í 2. mgr. er kveðið á um hvernig þjónustuveitandi skuli bregðast við ef annmarkar eru á tilkynningu skv. 15. gr. Mat á því hversu alvarlegir annmarkar teljast verður að fara fram í hverju tilfelli fyrir sig.  Sem dæmi má nefna að veiti sendandi tilkynningar engar upplýsingar sem gera þjónustuveitanda kleift að komast í samband við hann, teljast það alvarlegir annmarkar.  

Um 16. gr. 


Í greininni er mælt fyrir um hvernig þjónustuveitandi skuli bregðast við þegar hann hefur fjarlægt efni í samræmi við b-lið 1. mgr. 14. gr.   Ákvæðinu er ætlað að stuðla að því að þjónustuþegi viti af fjarlægingu eða hindrun aðgangs að gögnum og rétti sínum til að krefjast þess að veittur verði aðgangur að þeim að ný svo fljótt sem unnt er.

Um 17. gr. 

Ákvæðin eiga að tryggja að þjónustuþegi eigi ætíð rétt á að aðgangur verði veittur að gögnum á ný,  komi fram krafa frá honum þar að lútandi sem fullnægir skilyrðum ákvæðisins, enda fari það ekki í bága við dóm. Ekki er gert ráð fyrir að þjónustuveitandi meti efnislega hvort krafa þjónustuþega eigi við rök að styðjast.  Honum er einungis skylt að athuga hvort tilkynning þjónustuþega innihaldi þau atriði sem hún ber samkvæmt ákvæðinu.  Ef svo er ekki telst hún haldin annmarka í skilningi ákvæðisins.  


Um nánari skýringu á ákvæðum um innhald tilkynningarinnar og verulega annmarka vísast til skýringa á 15. gr. frumvarpsins.

Um 18. gr. 


Í greininni er kveðið á um skaðabótaábyrgð vegna óréttmætrar fjarlægingu gagna eða hindrunar aðgangs að þeim.  Höfð var hliðsjón af sambærilegum ákvæðum í lögum um kyrrsetningu, lögbann o. fl. nr. 31/1990 við samningu ákvæðisins.  Ákvæðinu er ætlað að hafa varnaðaráhrif gegn tilkynningum um brot gegn höfundalögum sem ekki eiga við rök að styðjast.


Rétt er að vekja athygli á að þjónustuþega væri almennt unnt að gera kröfu í sama dómsmáli um skaðabætur samkvæmt greininni og að veittur yrði aðgangur að gögnum á ný, þar sem þær eru frá sömu rót runnar.

Um 19. gr.


 Í greinninni er kveðið á um að samkeppnisráð skuli hafa eftirlit með tilteknum greinum frumvarpsins.  Þar sem þær greinar hafa að geyma sambærileg ákvæði og eru nú fyrir hendi í kafla samkeppnislaga um bann gegn óréttmætum viðskiptaháttum, þykir fara vel á því að samkeppnisráð hafi eftirlit með ákvæðum frumvarpsins.  


Um úrræði samkeppnisyfirvalda, stjórnvaldssektir og málsmeðferð er vísað til samkeppnislaga.  Er hér einkum haft í huga ákvæði 2. mgr. 30. gr. samkeppnislaga nr. 25/1993 um úrræði, ákvæði 50. gr. sömu laga um stjórnvaldssektir og ákvæði 58. gr. laganna um málsskot.

Um 20. gr.

Ákvæðið kveður á um hverjir skulu vera tengiliðir vegna evrópsks samstarfs á sviði rafrænna viðskipta.  Greinin styðst við 19. gr. tilskipunarinnar.

Um 21. gr. 
Í 7. gr. tilskipunar um rafræn viðskipti er kveðið á um unnt skuli vera að bera kennsl á markpóst sem sendur er með rafrænum hætti á skýran og ótvíræðan hátt um leið og viðtakandinn fær hann í hendur.  Það sem slíkt er ekki gert í 28. gr. laga um persónuvernd og meðferð persónuupplýsinga nr. 77/2000, sem fjallar um markpóst, er nauðsynlegt að gera breytingu þar á.

Um 22. gr


Ákvæðið fjallar um gildistöku og þarfnast ekki skýringa.

27

